
ФАЛСАФА ВА ҲАЁТ СОҲАСИДАГИ ҚАРАШЛАР

YOSHLAR KAMOLOTIDA MILLIY TARBIYANING ROLI VA AHAMIYATI

Shamuratov Baxodir Raximbayevich
Urganch shahar 19-IDUMning tarbiya fani o‘qituvchisi 

Annotatsiya: Ushbu maqolada yoshlar tarbiyasidagi muhim jihatlarga alohida e’tibor 
qaratilgan.

Kalit so’zlar: tarbiya, hayot, shaxs, axloq, ma’naviyat, bilim.

Bugungi kunda mamlakatmizda o’sib kelayotgan yosh avlodni har tomonlama barkamol, 
komil inson qilib tarbiyalashga katta e’tibor qaratilmoqda. Davlatimiz rahbarining ta’lim borasida 
qilgan eng katta islohotlaridan biri umumta’lim maktablarida “Tarbiya” fani joriy etilishi bo‘ldi 
desak adashmaymiz. Tarbiya—shaxsda muayyan jismoniy, ruhiy, axloqiy, ma’naviy sifatlarni 
shakllantirishga qaratilgan amaly pedagogik jarayon; insonning jamiyatda yashashi uchun zarur 
bo‘lgan xususiyatlarga ega bo‘lishini ta’minlash yo‘lida ko‘riladigan chora-tadbirlar yig‘indisi. 
Tarbiya insonning insonligini ta’minlaydigan eng qadimiy va abadiy qadriyatdir. Tarbiyasiz 
alohida odam ham, kishilik jamiyati ham mavjud bo‘la olmaydi. Chunki odam va jamiyatning 
mavjudligini ta’minlaydigan qadriyatlar tarbiya tufayligina bir avloddan boshqasiga o‘tadi. 

Yoshlar ongiga milliy-ma’naviy qadriyatlarimizni singdirish uchun biz juda katta boy merosga 
egamiz. Jumladan, zardushtiylik dinining muqaddas diniy asari hisoblanmish “Avesto” dan 
unumli foydalanish samarali hisoblanadi. Chunki, ajdodlarimizning eng mo‘tabar qo‘lyozma 
asarining mo‘tabarligi, qimmati shundan iboratki, bu asar diniy, falsafiy, siyosiy, ijtimoiy – tarixiy 
ma’lumotga ega bo‘lish bilan bir qatorda ta’limiy–tarbiyaviy ahamiyatga egalidir. Shuning uchun 
ham bu asar bizning ma’naviy boyligimiz hisoblanadi. 

Har bir shaxsning, jamiyatning ravnaq topishida ahloqning asosiy roli tasvirlanadi. Zero, 
jamiyat a’zosi bo‘lgan har bir kishining axloqsizligi jamiyatga qay darajada zarar etkazsa, yaxshi 
axloqli kishilar uning ravnaqiga shuncha hissa qo‘shadilar. Inson va jamiyatning mavjudligini 
ta’minlaydigan qadriyatlar milliy tarbiya tufayli, ajdodlardan asta-sekin tadrijiy ravishda 
avlodlarga o‘tadi. Milliy tarbiya atamasi keng va tor ma’nolarda ishlatiladi. Keng ma’noda, u 
inson shaxsini shakllantirishga, uning ishlab chiqarish va ijtimoiy, madaniy, ma’rifiy hayotda 
faol ishtirokini ta’minlashga qaratilgan barcha ma’naviy ta’sirlar, tadbirlar, harakatlar, intilishlar 
yig‘indisini anglatadi.Bunday tushunishda milliy tarbiya faqat oila, maktab, bolalar va yoshlar 
tashkilotlarida olib boriladigan tarbiyaviy ishlarni emas, balki butun ijtimoiy tuzum, uning 
yetakchi g‘oyalari, adabiyot, san’at, kino, radio, TV, OAV va boshqalarni ham o‘z ichiga oladi. 
Shuningdek, keng ma’nodagi milliy tarbiya tarkibiga bu sohada ta’lim va ma’lumot olish ham 
kiradi. Tor ma’noda, milliy tarbiya muayyan shaxsning ma’naviy rivoji, dunyoqarashi, axloqiy 
qiyofasi, estetik didi o‘stirilishiga yo‘naltirilgan pedagogik faoliyatni anglatadi. Buni oila va 
tarbiyaviy muassasalar hamda jamoat tashkilotlari amalga oshiradilar. Bizga ma’lumki, har 
qanday tarbiya ta’lim bilan chambarchas bog‘liq holdagina mavjud bo‘ladi. Chunki, ta’lim va 
ma’lumot olish jarayonida shaxsning faqat bilimi ko‘payibgina qolmay, balki ma’naviy-axloqiy 
sifatlari qaror topishi ham tezlashadi. Ana shu sababdan ham ota-bobolarimiz qadimdan bebaho 
boylik bo‘lmish ilmu ma’rifat, ta’lim va tarbiyani inson kamoloti va millat ravnaqining eng 
asosiy sharti va garovi deb bilganlar.

Farobiyning fikricha, ta’lim – tarbiyada yoshlarni mukammal inson qilib tarbiyalashda xususan, 
aqliy–axloqiy tarbiyada aloxida e’tibor berganligi ko’rinib turibdi, uning e’tiqodicha, bilim, 
ma’rifat, albatta yaxshi axloq bilan bezatmog’i lozim, aks holda kutilgan maqsadga erishilmaydi, 
bola yetuk bo’lib yetishmaydi. Maktab, ta’lim-tarbiya masalasi davlat va jamiyat nazoratida 
bo‘lishi asosiy qonunimizda belgilab qo‘yilgan. Shu bilan birga, bu keng jamoatchilik, butun 
xalqimizning ishtiroki va qo‘llab-quvvatlashini talab qiladigan umummilliy masaladir. Bu haqda 

fikr yuritganda, men Abdulla Avloniyning “Tarbiya biz uchun yo hayot-yo mamot, yo najot-yo 
halokat, yo saodat-yo falokat masalasidir» degan chuqur ma’noli so‘zlarini eslayman. Buyuk 
ma’rifatparvar bobomizning bu so‘zlari asrimiz boshida millatimiz uchun qanchalar muhim va 
dolzarb bo‘lgan bo‘lsa, hozirgi vaqtda ham biz uchun shunchalik, balki undan ham ko‘ra muhim 
va dolzarb ahamiyat kasb etadi”.

Istiqlol yillarida mamlakatimizda milliy tarbiyani amalga oshiradigan o‘quv muassasalari 
vaumumta’lim maktablarining moddiy-texnik bazasini mustahkamlashga e’tiborni kuchaytirish 
eng  muhim va jiddiy masalaga aylandi. Shu maqsadda yurtimizda Kadrlar tayyorlash milliy 
dasturi amalga oshirilmoqda, uning uzviy va mantiqiy davomi bo‘lmish Maktab ta’limini 
rivojlantirish umummilliy davlat dasturi qabul qilindi. Muxtasar qilib aytganda, oxirgi yillarda 
ta’lim-tarbiya sohasida amalga oshirgan, ko‘lami va mohiyatiga ko‘ra ulkan ishlarimiz biz 
ko‘zlagan ezgu niyatlarimizga erishish, hech kimdan kam bo‘lmaydigan hayot barpo etish, 
yoshlarimiz, butun xalqimizning ma’naviy yuksalishi yo‘lida mustahkam zamin yaratdi, desak, 
hech qanday xato bo‘lmaydi. Yuqoridagi fikrlardan ko‘rinib turibdiki, milliy tarbiya  har qanday 
jamiyat va mamlakat hayotida hal qiluvchi ahamiyat kasb etadi. Chunki, uning o‘sishi va 
taraqqiyoti uchunmoddiy va ma’naviy boyliklar ishlab chiqarish to‘xtovsiz ravishda yuksalib 
borishi lozim. Buning uchun yosh avlod ushbu boyliklarni  yaratishda o‘z ajdodlaridan yuqoriroq 
darajaga ko‘tarilmog‘i darkor. 

